
Giriş 

İctimai təhlükəsizliyin təmin edilməsi polis orqanlarının bütün xidmət sahələrinin, o cümlədən polisin post-patrul xidmətinin fəaliyyətinin səmərəliliyinin yüksəldilməsini tələb edir.

İctimai qaydanın qorunması və ictimai təhlükəsizliyin təmin edilməsində, cinayətkarlığa və inzibati xətalara qarşı mübarizədə xüsusi yer tutan və əhali ilə sıx təmasda olan xidmət sahələrindən biri də polisin post-patrul xidmətidir. 

Polisin post-patrul xidməti digər xidmət sahələrindən həm şəxsi heyətinin sayına görə, həm də asayişin mühafizəsində ön cəbhədə olması ilə fərqlənir. Bu səbəbdən post-patrul xidməti əməkdaşının peşəkar hazırlıq səviyyəsi daha yüksək və müasir dövrün tələblərinə uyğun olmalıdır. PPX əməkdaşı mütərəqqi düşünməli, öz intellektual hazırlığı üzərində daim çalışmalı və polis adını həmişə uca tutmalıdır.
Post-patrul xidməti naryadları ictimai təhlükəsizliyin təmin edilməsi və cinayətkarlığa qarşı mübarizə ilə əlaqədar vəzifələrini yerinə yetirməklə yanaşı, obyektlərin qorunmasını və yol hərəkətinin təhlükəsizliyini təmin etməlidirlər; mühafizə polisi və dövlət yol polisi naryadları müvafiq olaraq obyektlərin qorunması və yol hərəkətinin təhlükəsizliyi ilə bağlı vəzifələrinin icrası ilə yanaşı, ictimai təhlükəsizliyin təmin edilməsi və cinayətkarlığa qarşı mübarizə ilə əlaqədar vəzifələrin icrasını təmin etməlidirlər.

Mövzunun aktuallığı və əhəmiyyəti bu sahədə olan əsas müddəaların daha ətraflı araşdırılmasını zəruri edir.
Sual 1. Polisin post-patrul xidmətinin hüquqi vəziyyəti, 

əsas vəzifələri

Davamlı şəkildə həyata keçirilən quruculuq işlərinə, tərəqqi proseslərinə zəmin yaradan sabitlik və ictimai təhlükəsizlik DİO əməkdaşları tərəfindən etibarlı təmin edilmişdir.Məhz onların fədakarlığı sayəsində hüquq-mühafizə siyasətinin təkmilləşdirilməsi ilə bağlı möhtərəm Prezidentin fərman, sərəncam və tapşırıqlarından, aidiyyəti plan və proqramlardan irəli gələn vəzifələr vaxtında və tam yerinə yetirilmişdir. Respublikamız əhalinin hər 100 min nəfərinə düşən cinayətlərin sayının azlığına görə MDB və Şərqi Avropa məkanında öncül mövqedə olmuş, vətəndaşların əmin-amanlığının yüksək səviyyədə təmin edildiyi dövlətlərdən biriə çevrilmişdir. 

Əldə edilən nailiyyətlərin müəyyən qismi post-patrul zidməti əməkdaşlarının sayıqlığı nəticəsində qazanılmışdır. Post-patrul xidməti ictimai qaydanın qorunması, ictimai təhlükəsizliyin təmin edilməsi və cinayətkarlığa qarşı mübarizə işinin təmin edilməsinin əsas vasitəsidir. Post-patrul xidməti yaşayış məntəqələrində, yollarda, nəqliyyatda təşkil olunur və xüsusi təyin edilmiş naryadlar vasitəsilə həyata keçirilir.

Post-patrul xidmətinin başlıca vəzifələri:

- İctimai qaydanı qorumaq və ictimai təhlükəsizliyi təmin etmək;
- Cinayətlərin və xətaların qarşısının alınması üçün tədbirlər görmək;

- Şəxsiyyəti, insan hüquq və azadlıqlarını və mülkiyyəti hüquqa zidd əməllərdən qorumaq;

- Cinayətlərin açılmasında və cinayət törətmiş şəxslərin yaxalanmasında fəal iştirak etmək.

- Yol hərəkəti təhlükəsizliyinin təmin olunmasına nəzarət etmək.

Post-patrul xidmətinin aparılmasına hazırlıqlı, sağlam, nizam-intizamlı və yüksək mənəvi dəyərlərə malik polis nəfərləri təyin olunurlar.

Post-patrul xidmətində polisin qüvvə və vasitələri istifadə olunur. Zəruri hallarda Azərbaycan Respublikası daxili işlər nazirinin göstərişi ilə post-patrul xidmətinə DİN-in digər qüvvə və vasitələri cəlb oluna bilər.

Ərazi və nəqliyyatda polis orqanlarının nizami hissə və bölmələrinin, mühafizə polisinin, dövlət yol polisinin şəxsi heyəti post-patrul xidmətinin qüvvələrini təşkil edir və müvafiq yaşayış məntəqələrində, küçələrdə, nəqliyyat obyektlərində və digər ictimai yerlərdə post-patrul xidmətini həyata keçirir. Həmin bölmələr bilavasitə aidiyyəti polis orqanlarının rəislərinə tabe olaraq onların göstərişlərinə əsasən istifadə olunur.

Zəruri hallarda nizami hissə və bölmələrin tərkibində, xidməti ərazidə daha geniş yayılmış hüquqpozmalara qarşı (fahişəlik, narkomaniya, nəqliyyat vasitələrinin qaçırılması və s.) mübarizə aparmaq məqsədilə xüsusi qruplar təşkil oluna bilər. Bu qrupların işi cinayət-axtarış xidmətləri ilə qarşılıqlı fəaliyyət şəraitində hissə və bölmələrin komandir heyətinin gündəlik nəzarəti altında həyata keçirilir. Həmin qruplara cəlb olunan əməkdaşların ümumi sayı şəxsi heyətin 15%-dən artıq olmamalıdır.

Şəxsi heyətin, habelə nəqliyyat, rabitə və digər vasitələrin post-patrul xidmətindən kənar sahələrdə istifadəsi qəti qadağandır.

Əməliyyat şəraitinin dəyişilməsi ilə əlaqədar polis orqanlarının nizami hissə və bölmələri arasında şəxsi heyətin sayı yenidən bölüşdürülə bilər, habelə bir neçə polis orqanlarının şəxsi heyəti konkret tapşırıqların icrası ilə bağlı xidməti ərazidən kənarda istifadə oluna bilər.

Mühafizə polisi müqavilə əsasında obyektlərin mühafizəsi ilə yanaşı, xidmət aparılan post və marşrutlarda ictimai təhlükəsizliyin təmin olunmasını və cinayətkarlığın qarşısının alınmasını da təmin etməlidir.

Dövlət yol polisi hərəkətin təhlükəsizliyini təmin etməklə yanaşı, xidmət aparılan post və marşrutlarda ictimai təhlükəsizliyin təmin olunmasını və cinayətkarlığın qarşısının alınmasını da təmin etməlidir.

Post-patrul xidməti müəyyən olunmuş qaydada odlu silah, xüsusi, əməliyyat, rabitə və texniki vasitələr, habelə xidməti itlər ilə təmin olunur.

Patrul nəqliyyat vasitələri post-patrul xidmətinə cəlb olunan şəxsi heyətin piyada marşrutun bir məntəqəsindən digərinə daşınması, marşrutda hərəkət etməsi, hadisə yerinə getməsi, inzibati xəta və yaxud cinayət törədən şəxslərin polisə gətirilməsi, müstəsna hallarda köməksiz vəziyyətdə olan şəxslərin tibb müəssisələrinə aparılması məqsədilə istifadə olunur.

Patrul nəqliyyat vasitələri radiorabitə vasitələri ilə təmin olunmalıdır. Onlar tam qüvvə ilə, gün ərzində 12-16 saatdan az olmayaraq istismar edilə bilər. Bununla əlaqədar hər bir patrul avtomaşınına (motosikletinə) 2-3 növbə ilə sürücü təhkim olunur.

Su hövzələrində patrul xidmətinin aparılması, habelə keçirilən bayram və idman tədbirləri zamanı ictimai təhlükəsizliyin təmin edilməsi üçün patrul katerlərindən istifadə edilir.

Meşə sahələrində və şəhərkənarı ərazilərdə, əhalinin sıx olduğu yerlərdə, xüsusən kütləvi tədbirlər keçirilən zaman ictimai təhlükəsizliyin təmin olunması üçün atlı naryadlar istifadə oluna bilər.

Post-patrul xidməti aparılmasında, cinayət törədilməsində şübhəli şəxslərin axtarılması və yaxalanmasında, cinayətlərin qarşısının alınmasında, tutulan və həbs olunan şəxslərin mühafizə və müşayiət edilməsində, habelə obyektlərin mühafizəsində xidməti itlərdən istifadə oluna bilər.

Post-patrul xidmətinin gücləndirilməsi üçün ayrılan əlavə qüvvələr ictimai təhlükəsizliyin təmin olunmasına ümumi rəhbərlik həvalə olunan rəislərin əməliyyat tabeçiliyinə verilir. Həmin qüvvələr ictimai təhlükəsizliyin təmin olunması ilə bağlı tapşırıqları ayrı-ayrı sahələr (istiqamətlər) üzrə müstəqil surətdə həll edə bilər və yaxud polis naryadlarının tərkibində fəaliyyət göstərə bilər.

Patrul – həvalə olunmuş marşrutu gəzməklə (miniklə dövrə vurmaqla), onun ayrı-ayrı sahə və obyektlərini müayinə etməklə xidməti vəzifələrini yerinə yetirən, bir və ya bir neçə polis əməkdaşlarından təşkil olunmuş səyyar naryaddır. Patrullar vertolyotla (PV) avtomobildə (PA), motosikletdə (PM), katerdə (PK), atda (PAT), piyada (PP) xidmət apara bilər. Xidmət aparmaq üçün patrula marşrut ayrılır.

Naryad üçün təyin olunan hərəkət yolu görünmə və eşidilmə hüdudunda yerləşən bitişik ərazi ilə birgə marşrut adlanır. Piyada patrul üçün marşrutun uzunluğu 1-1,5 km, motosikletdə patrul üçün 3-5 km, avtomaşında 6-8 km ola bilər. Xüsusi tapşırıqlar yerinə yetirilərkən marşrutun uzunluğunu artırmaq və ya qısaltmaq olar. Marşrut zolağının eni bilavasitə ərazidə dəqiqləşdirilir.

Polis əməkdaşına həvalə olunmuş vəzifələrin yerinə yetirildiyi yer və ya ərazi sahəsi post adlanır. Postda xidmət aparmaq üçün təyin olunan polis əməkdaşı postaçı adlanır. Hər bir postun mərkəzi və sərhədləri müəyyənləşdirilir. Əraziyə müşahidə aparılması, cinayətlərin və xətaların qarşısının daha çevik alınması üçün ən münasib yerdə postun mərkəzi müəyyənləşdirilir. Ümumi qayda kimi, postun mərkəzindən onun sərhədlərinə qədər plan məsafə 300 metrdən artıq olmamalıdır.

Polis əməkdaşları post-patrul xidmətini müəyyən olunmuş geyim formasında aparırlar. Xüsusi tapşırıqların yerinə yetirilməsi zamanı yuxarı rəisin sərəncamı ilə onların mülki geyimdə xidmət aparmalarına icazə verilə bilər.

Post-patrul xidmətini aparan şəxsi heyətin xidmət vaxtı onun polis orqanının (hissənin, bölmənin) məsul növbətçisinin, yaxud naryadların xidmətinə rəhbərlik edən digər şəxsin tabeliyində olduğu müddətlə hesablanır. Polis əməkdaşları təlimatlandırma üçün sıraya düzləndikləri andan göstərilən şəxslərin tabeliyinə daxil olur, həmin şəxslərdən xidmətin qurtarması barədə icazə aldıqdan sonra onların tabeliyindən çıxırlar. 

Xidmət apardıqları müddətdə şəxsi heyətə qida qəbul olunması və istirahət üçün 1 saat vaxt ayrılır. Qidanın qəbul olunması bilavasitə postlarda (marşrutlarda) əməkdaşların əvəz edilməsi üsulu ilə təşkil olunur. Bir naryadda fasiləsiz xidmət aparma müddəti 5 saatdan artıq olmamalıdır. Fasilə xidmət vaxtının ümumi müddətindən çıxılır.

Polis orqanının rəisinə (hissənin, bölmənin komandirinə) şəxsi heyətin müəyyən olunmuş xidmət vaxtının artırılmasına və sonradan həmin müddət nəzərə alınmaqla əməkdaşlara əlavə istirahət verilməsinə icazə verilir. Şəxsi heyət sutkanın hər bir vaxtında xidmətə təyin oluna bilər.

Havanın hərarəti - 10 dərəcədən aşağı, habelə +35 dərəcədən yuxarı olduğu halda naryadların fasiləsiz xidmət aparma müddəti bir qayda olaraq iki saatdan artıq olmamalıdır. Şəxsi heyətin dəyişilməsi rəis, onun xidmət üzrə müavini, onlar olmadıqda - növbətçi tərəfindən müəyyənləşdirilir. 

Əməliyyat şəraitinin gərginləşdiyi, fövqəladə hadisələr (təbii fəlakət, yanğın, iri miqyaslı istehsalat qəzaları, bədbəxt hadisələr, epidemiya, epizootiya və s.) baş verdiyi, kütləvi tədbirlər (ictimai-siyasi, mədəni-tamaşa, idman və s.) keçirildiyi hallarda nazirliyin rəhbərliyinin və ya müvafiq polis orqanlarının rəislərinin yazılı əmrləri (göstərişləri) ilə post-patrul xidmətinin aparılmasının gücləndirilmiş variantı tətbiq oluna bilər.
Sual 2. Post-patrul xidmətinin idarə olunmasının əsasları və vahid dislokasiya üzrə təşkili.
Hissə (bölmə) və naryadların idarə olunması aşağıdakı məsələləri əhatə edir:
- qərarın hazırlanması və qəbul edilməsi;  
- qoyulmuş vəzifələrin yerinə yetirilməsi üçün ayrılmış qüvvə və vasitələrin hazırlanması, naryadların təlimatlandırılması;
- hissə (bölmə) və naryadların qarşılıqlı fəaliyyəti, vaxtında məlumat mübadiləsinin təşkil edilməsi, onlarla daimi və davamlı əlaqənin təmin olunması,    
- post-patrul xidmətinin qüvvə və vasitələrinin çevik yerdəyişməsi;
- post-patrul xidmətinin təşkilinə və aparılmasına nəzarət;
- hissə (bölmə) və naryadların fəaliyyətinin nəticələrinin qeydiyyatı və qiymətləndirilməsi.

Polis orqanının rəisi, hissənin (bölmənin) komandiri hissə (bölmə) və naryadları şəxsən və ya onun tabeçiliyində olan aparat (qərargah) vasitəsi ilə idarə edir. O, tabeçiliyində olan hissə (bölmə) və naryadların marşrutunu və dislokasiyasını, maddi-texniki təchizatını və ehtiyaclarını bilməli, onlar tərəfindən xidməti vəzifələrinin dəqiq və düzgün yerinə yetirmələrinə müvəffəq olmalıdır. Xidmət aparma zamanı naryadların operativ idarə olunmasını polis orqanlarının növbətçi hissələri həyata keçirir. Gücləndirilmiş rejim tətbiq olunduğu vaxt naryadların idarə olunması təşkil edilmiş xüsusi qərargaha həvalə oluna bilər.
Hissə və naryadların idarə olunmasının əsasını polis orqanının rəisi, hissə komandiri tərəfindən əməliyyat şəraitinin təhlili əsasında qəbul edilmiş qərar təşkil edir.
Polis orqanının rəisi, hissə (bölmə) komandiri əməliyyat şəraitini qiymətləndirərkən, cinayətkarlığın vəziyyətini, əhalinin sayını və tərkibini, əldə olan qüvvə və vasitələri, post-patrul xidmətinin işinin nəticələrini, ərazinin (dəmir yolunun, su hövzəsinin) xüsusiyyətini, sənaye, ticarət və nəqliyyat obyektlərinin, Ədliyyə Nazirliyinin xüsusi müəssisələrinin yerləşməsini, onların iş rejimini, habelə ilin, günün vaxtını, hava şəraitini, əməliyyat şəraitini səciyyələndirən digər amilləri nəzərə almalıdır. 

Əməliyyat şəraitinin öyrənilməsində və qiymətləndiril-məsində aşağıdakı mənbələrdən istifadə olunur: cinayətkarlığın vəziyyətini əks etdirən təhlil materialları; operativ və iş xəritələri, planlar, sxemlər; DİN-in digər orqan və hissələrinin məlumatları, istintaq orqanlarının materialları; sahə inspektorlarının, əməliyyat, pasport-qeydiyyat, dövlət yol polisi və digər xidmətlərin məlumatları; post-patrul naryadlarının məruzələri; dövlət orqanlarının və ictimai təşkilatların məlumatları; vətəndaşların ərizələri.

Zəruri hallarda polis orqanının rəisi, hissə (bölmə) komandiri tərəfindən mühafizə polisinin, əməliyyat, dövlət yol polisi və digər aidiyyəti xidmətlərin əməkdaşlarının, sahə inspektorlarının iştirakı ilə ərazinin yerində müayinəsi aparılır. Bu zaman qüvvə və vasitələrin yerləşdirilməsi planı, naryadların növü və tərkibi, patrulların marşrutları, onların xidmət aparma vaxtı, postların yerləş-məsi, xidmət aparma qaydaları və xüsusi vəzifələri, ehtiyat qüvvələrin sayı, yerləşməsi və məqsədləri dəqiqləşdirilir.
 Yoluxucu xəstəliklər (epidemiya, epizootiya) yayılan və kütləvi tədbirlər keçirilən zaman, habelə kütləvi iğtişaşlar və təbii fəlakətlər baş verdiyi halda post-patrul xidmətinin təşkili üçün mütləq qaydada ərazinin yerində müayinəsi aparılır.
Müvafiq qərar aşağıdakı hallarda qəbul edilir:
- vahid dislokasiya tərtib edilərkən;
- sutkalıq naryad təyin olunarkən;
- konkret tapşırıq yerinə yetirilərkən. 

 Qərarda aşağıdakılar nəzərdə tutulur:
- yaranmış əməliyyat şəraitinin təhlili əsasında polis orqanının (hissənin) qarşısında qoyulmuş məqsədin əsas istiqaməti;
- naryadların sayı, növü və yerləşdirilməsi; qüvvə və vasitələrin yerdəyişməsinin forma və xüsusatları;
- naryadların yerinə yetirdikləri tapşırıqlar və onların vəzifələri;
- hissələrin (bölmələrin, naryadların) bir-birilə, habelə sahə inspektorları, digər polis əməkdaşları ilə qarşılıqlı fəaliyyət 

qaydaları;
- əlaqə saxlama qaydaları, məlumat verilmə müddəti, siqnallar və şərti işarələr;
- maddi-texniki təchizat məsələlərinin həlli;
- post-patrul xidmətinə nəzarəti həyata keçirən şəxslər və yoxlama aparılmasının qaydaları;
- xidməti tapşırığın yerinə yetirilməsi üçün hazırlıq vaxtı. 

Post-patrul xidmətinin vahid dislokasiya üzrə təşkili

İctimai qaydanın qorunması və ictimai təhlükəsizliyin təmin edilməsində, cinayətkarlığa qarşı mübarizədə polisin qüvvə və vasitələrinin razılaşdırılmış kompleks şəklində istifadə olunması və ərazinin naryadlar vasitəsilə tam qapanması məqsədilə post-patrul xidməti vahid dislokasiya üzrə təşkil edilir.

Vahid dislokasiya əməliyyat, mühafizə və dövlət yol polisi aparatlarının iştirakı ilə ictimai təhlükəsizlik xidməti tərəfindən tərtib edilir.

Post-patrul xidmətinin vahid dislokasiya üzrə təşkili aşağıdakıları əks etdirir:

- əməliyyat şəraitinə əsasən naryadların yerləşdirilməsi zəruri olan sahələri;

- post-patrul xidmətinin aparılmasına cəlb olunan naryadların və patrul nəqliyyatının gündəlik normalarını;

- naryadların patrul və postlarının vahid dislokasiyasının sxemini (planını);

- qüvvə və vasitələrin yerləşdirilməsinə və istifadəsinə dair qəbul edilmiş qərarı;

- xidmət zamanı naryadlar arasında qarşılıqlı fəaliyyətin və rabitənin təşkilini, habelə onların idarə olunmasını;

- naryadların xidmət aparmasına nəzarəti və görülən işlərinin uçot qaydalarını;

- naryadların xidmətə hazırlanmasını və təlimatlandırılmasını.

Post-patrul xidmətini aparan naryadlara, habelə səyyar polis qruplarına və patrullara sutkalıq normaya əsasən nəqliyyat

vasitəsi ayrılır.

Polis orqanının, hissənin (bölmənin) imkanlarından polis nəfərlərinin ştat üzrə sayından və şəxsi heyətə olan tələbat əmsalından asılı olaraq post-patrul xidmətində şəxsi heyətin orta sutkalıq istifadəsi müəyyənləşdirilir. Sutkada 8 saat bağlanan postlar (marşrutlar) üçün şəxsi heyətə tələbat əmsalı 2,1 vahid təşkil edir. Əgər postlar (marşrutlar) 8 saatdan artıq müddətə bağlanırsa, onda hər bir saat üçün əmsal 0,26 vahid artırılır.

Patrul marşrutlarının və postların vahid dislokasiyası (1 nömrəli əlavə) ildə iki dəfə, qış və yay mövsümü üçün tərtib olunur. Vahid dislokasiya əməliyyat şəraitinin təhlili və post-patrul xidmətinə təyin olunan naryadların müəyyən edilmiş mütləq sutkalıq normaları nəzərə alınmaqla polis orqanının rəisinin qərarına əsasən tutulur. Vahid dislokasiyada əsas marşrutlarla (postlarla) yanaşı əlavə marşrutlar (postlar) da işlənib hazırlanır. Əlavə marşrutlar (postlar) post-patrul xidmətinin gücləndirilməsi məqsədilə böyük rəis tərəfindən ayrılan naryadlarla və ya əməliyyat şəraitinin dəyişilməsi ilə əlaqədar əldə olan qüvvələrin zəruri yerdəyişməsi hesabına bağlanılır. Naryadların yerləşdirilməsi zamanı onların zərurət olmadan bir-birilərini təkrarlama (eyni yerdə eyni vaxtda xidmət aparma) hallarına yol verilməməlidir. Eyni zamanda hüquqpozmaların daha çox qeydə alındığı ərazilərdə naryadların sıxlığı artırılmalıdır.

Sual 3. Post-patrul xidmətinin aparılması.

Xidmətə çıxan polis əməkdaşı aşağıdakıları bilməlidir:

- qarşıya qoyulan vəzifəni və həmin vəzifənin icrasını tənzimləyən qanunvericilik aktlarını;

- marşrutun (postun) əməliyyat şəraitini və xüsusiyyətini;

- axtarışda olan cinayətkarların və oğurlanmış əşyaların əlamətlərini;

- yaxın ərazi (nəqliyyatda) polis orqanının, mühafizə və dövlət yol polisi naryadlarının, səyyar polis qruplarının və s. yerləşməsini;

- növbətçi ilə əlaqə saxlama və radiomübadilə aparılması qaydalarını;

- marşruta (posta) yaxın küçələri, döngələri, meydanları, həyətləri, vağzalları, mehmanxanaları və s;

- şəhər (rayon) ərazisində yerləşən dövlət orqanlarının, polis, prokurorluq, milli təhlükəsizlik, məhkəmə, yanğın təhlükəsizliyi orqanlarının, idarə və müəssisələrin, ictimai təşkilatların ünvanlarını;

- yanğın söndürən dəstələrin və təcili tibbi yardım stansiya-larının telefonlarını, yaxın xəstəxanaların, apteklərin ünvanlarını;

- ictimai nəqliyyatın marşrutlarını, dayanacaqlarını, metro stansiyalarını, avtomaşın və taksi dayanacaqlarını;

- dövlət orqanlarının, sənaye, ticarət müəssisələrinin, ictimai təşkilatların və nəqliyyatın iş qaydalarını;

- profilaktiki qeydiyyatda olan şəxsləri;

- hüquqpozmaların törədilməsi ehtimal edilən yerləri.

Naryadların dəyişdirilməsi təyin edilmiş yerdə aparılır. Növbəni qəbul edən naryad marşrutu (postu) təhvil verən naryada özünü təqdim edir.

Növbəni təhvil verən naryad növbəni qəbul edən naryada xidmət zamanı baş vermiş hadisələr və daxil olmuş göstərişlər barədə məlumat verir. Zərurət olduqda onlar marşrutu, postun ərazisini birlikdə gəzirlər.

Marşrutun (postun) təhvil-təslimi barədə növbəni qəbul edən naryad tərəfindən növbəni təhvil verən naryadın xidməti kitabçasında qeydlər aparılır və növbətçiyə məruzə olunur.

Müəyyən olunmuş vaxtda növbə gəlmədikdə xidmət aparan naryad telefonla (digər vasitə ilə) növbətçiyə bu barədə məruzə edir və yalnız onun icazəsi ilə marşrutu (postu) tərk edir.

Naryad təyin olunmuş vaxt ərzində marşrutdan (postdan) kənarlaşmadan orada xidmət aparır. O, müvəqqəti olaraq aşağıdakı hallarda marşrutu tərk edə bilər:

- polis orqanı rəisinin, hissə (bölmə) komandirinin və onların müavinlərinin, növbətçinin və ya onun köməkçisinin göstərişi ilə;

- ictimai qaydanın qorunması və ictimai təhlükəsizliyin təmin edilməsi, cinayətin xəbərdar olunması və ya qarşısının alınması məqsədi ilə;

- qaçıb gizlənən cinayət törətmiş şəxslərin təqib edilməsi üçün;

- inzibati xəta törətmiş şəxslərin polis orqanına gətirilməsi üçün;

- vətəndaşların təcavüzdən müdafiə zərurəti olduqda;

- cinayətlər, təbii fəlakətlər, bədbəxt hadisələr zamanı zərərçəkənlərə yardım göstərilməsi;

- qonşu naryadlara, hüquq-mühafizə orqanlarının əməliyyat işçilərinə köməklik göstərilməsi üçün;

- hadisə yerinin mühafizəsi üçün;

- nəzarətsiz və azmış uşaqların polis orqanına təhvil verilməsi üçün.

 Marşrutun (postun) tərk olunması barədə naryad telefonla və ya digər vasitə ilə növbətçiyə məruzə edir. 

Xidmət zamanı naryada qadağan edilir:

- öz tabel silahını tabe olduğu şəxslər istisna olmaqla hər hansı başqa şəxsə vermək;

- xidmətdən yayınmaq və sayıqlığını azaltmaq (yatmaq, yemək, telefonla danışmaq və s.);

- xidmətə aid olmayan söhbətlər aparmaq;

- xidməti zərurət olmadıqda yaşayış evlərinə, yeməkxanalara, mağazalara, klublara, restoranlara və digər yerlərə daxil olmaq.

Patrul (postaçı) polis orqanı rəisinə, hissə (bölmə) komandirinə, onların müavinlərinə, növbətçiyə və onun köməkçisinə tabedir. Yalnız bu şəxslər onu marşrutdan (postdan) çıxara bilərlər.

Xidmət zamanı patrula (postaçıya) intizam tənbehləri tətbiq edilə bilməz.

Bütün polis işçiləri, o cümlədən post-patrul xidməti aparan əməkdaşlar rastlaşdıqda (yandan keçdikdə) bir-birinə, geyim formasında olan DİN-in rəis heyətinə və hərbi qulluqçulara rəsmi-təzim etməlidirlər. Tabe və rütbəcə aşağı olanlar birinci salamlaşırlar.

Patrulun (postaçının) marşrutun (postun) ərazisində hərəkət etmə qaydaları onun qarşısında qoyulan tapşırıqlarla, marşrutun (postun) xüsusiyyətlərilə, yaranmış şəraitlə, ilin, sutkanın vaxtı və böyük rəislərin göstərişləri ilə müəyyənləşdirilir.

Qoşa piyada patrulun əməkdaşları, bir qayda olaraq, xidməti biri digərindən 150 – 300 metr aralı aparır və birgə hərəkətlər üçün 

yaxınlaşırlar. Əlaqə saxlamaq üçün şərti işarələr müəyyənləşdirilir.

Xidmət zamanı əməliyyat şəraitindən asılı olaraq ərazinin əlverişli müşahidə olunması, hüquqpozmanın çevik xəbərdar edilməsi və qarşısının alınması üçün marşrutda (postda) daha münasib yer seçilir.

 Post-patrul xidməti aparan naryadlar aşağıdakılara xüsusi diqqət yetirməlidirlər:

- maddi sərvətlər saxlanılan obyektlərin (bankların, kassaların, valyuta dəyişmə məntəqələrin, mağazaların, anbarların və s.) yaxınlığında tez-tez görünən şəxslərə; pəncərələrin, qapıların, kilidlərin, hasarların vəziyyətinə, iş rejiminə və mühafizənin təşkilinə maraq göstərən vətəndaşlara;

- şübhəli narahatçılıq keçirən, mövsümə və ya öz ölçüsünə uyğun olmayan geyimdə olan, eləcə də sarğılı və yaralı şəxslərə;

- münaqişə vəziyyəti yarada biləcək əsassız hərəkətlərə yol vermədən bağlarda, həyətlərdə, binaların girişində və digər yerlərdə dəstə ilə yığışan vətəndaşlara, xüsusilə gənclərə;.

- mağazaların və maddi sərvət saxlanılan digər müəssisələrin qapılarının və pəncərələrinin bütövlüyünə;

- şübhəli səslərə və qoxulara, alovun və ya tüstünün görünməsinə.

. Xidmət zamanı naryadlar yüksək sayıqlıq göstərməli və qəfil hücum ehtimalından qorunmaq üçün ehtiyat tədbirləri görməlidirlər:

- gecə vaxtı ərazidə piyada xidmət apararkən binalardan və digər tikililərdən (qurğulardan) bir qədər aralı gəzməli, imkan daxilində vətəndaşlarla müəyyən ara saxlamalı və arxadan yaxın məsafəyə heç kimi buraxmamalı;

- qaranlıq düşərkən, bir qayda olaraq, vətəndaşa işıq mənbəyi tərəfindən yaxınlaşmalı;

- arxadan yaxınlaşan olarkən - kənara çəkilməli, dayanmalı, onu qabağa buraxmalı və ya hərəkət istiqamətini dəyişərək yaxınlaşan şəxslə qarşı-qarşıya çıxmalı.

Patrulların avtomaşınlarda və motosikletlərdə xidmət aparmalarının xüsusiyyətləri.

 Avtomaşında patrulun xidmətinə patrul başçısı rəhbərlik edir, o, xidmət aparma qaydalarının və qarşıya qoyulan tapşırıqların dəqiq yerinə yetirilməsinə, silahın saxlanılmasına və təhkim edilmiş texnikanın istismarına, eləcə də yol hərəkəti qaydalarına riayət edilməsinə məsuliyyət daşıyır.

Təlimatlandırmadan sonra patrul başçısı naryadın vəzifələrini dəqiqləşdirir, hər bir əməkdaşa avtomaşında hərəkət zamanı müşahidə sektorunu müəyyənləşdirir, xidmət aparma yerinin marşrutunu və bir məntəqədən digərinə yerdəyişmənin ardıcıllığını elan edir, xidmətə başlanması barədə əmr verir.

Patrul avtomaşını radiostansiya ilə təchiz edildikdə patrul başçısı radio ilə növbətçiyə marşruta çıxması barədə məruzə edir.

Hərəkət vaxtı patrul müşahidə aparır və zəruri hallarda ictimai qaydanın pozulması və cinayətlərin qarşısının alınması üçün tədbirlər 

görmək məqsədilə nəqliyyat vasitəsini dayandırır.

Çevik və xüsusi motorlaşdırılmış hissələrin (bölmələrin) patrulları təlimatlandırmadan sonra əməliyyat şəraiti barədə məlumatları dəqiqləşdirmək, xidmət aparılması qaydalarına və polisin digər naryadları və xidmətləri (sahə inspektorları və s.) ilə qarşılıqlı fəaliyyətin təşkilinə dair əlavə göstərişlər almaq üçün ərazisində xidmət aparacaqları polis orqanına gəlirlər.

Avtomobildə (motosikletdə) patrul təyin edilmiş naryad marşruta gəldikdən sonra bütün ərazini nəqliyyat vasitəsilə gəzir və hüquqpozmaların xəbərdar edilməsi və qarşısının alınması üçün tədbirlər görür.

Xidmət vaxtı naryadı bir məntəqədən (sahədən) digərinə daşımaq patrul avtomaşınının (motosikletin) əsas təyinatıdır.

Avtopatrul müəyyən edilmiş vaxtda və göstərilən məntəqələrdə dayanır, bu zaman patrul başçısı piyada patrulluq təşkil edir.

Patrul avtomaşının (motosikletin) yanında, bir qayda olaraq, sürücü-polis nəfəri qalır. O, ictimai təhlükəsizliyi təmin edir, radiostansiyanın işinə nəzarət edir və çağırışlara cavab verir.

Naryadın şəxsi heyətini toplamaq üçün şərti siqnallar müəyyənləşdirilir.

Radiostansiyalarla təchiz edilmiş avtomaşınlarda (motosikletlərdə) naryadlar dayanacaq məntəqələrində cədvələ əsasən 30-50 dəqiqə xidmət aparırlar. Tərkibindən ayrılan piyada patrullar avtomaşından 300 metrəyə qədər uzaqlaşırlar.

Radiostansiyalarla təchiz olunmamış avtomaşınlarda (motosikletlərdə) naryad dayanacaq məntəqələrində fasiləsiz 1-1,5 saat ərzində xidmət aparır, bu zaman piyada patrullar avtomaşından 300 metrəyə qədər aralanırlar. Növbətçi ilə əlaqə cədvələ əsasən saxlanılır (məsələn, hər saatın əvvəlində 10 dəqiqə müddətində). Rabitə üçün şəhər və ya xüsusi telefonlarından istifadə olunur. Telefon olmadıqda vəziyyət barədə növbətçiyə məruzə etmək, tapşırıqları dəqiqləşdirməkvə xidmət aparılma qaydalarına dair əlavə göstərişlər almaq üçün patrul başçısı müəyyən olunmuş vaxtda (adətən növbəti məntəqəyə keçmə ərəfəsində) növbətçinin yanına gəlməli və ya sürücü - polis nəfərini göndərməlidir.

Avtomaşında (motosikletdə) naryad bir neçə piyada marşruta (posta) təhkim edildikdə müəyyən olunmuş vaxtda növbəti marşruta (posta) gəlir və orada xidmət aparan naryadla birgə və ya sərbəst 20 - 40 dəqiqə ərzində ərazini gəzir, sonra o biri marşruta (posta) keçir və eyni qaydada hərəkət edir.

Patrul xidməti aparılan zaman avtomaşında sürücü -polis nəfəri və 2-3 nəfər nümayəndə qalır, naryadın digər əməkdaşları isə (dislokasiyaya uyğun olaraq) təhkim edilmiş ərazidə və ya başqa marşrutlarda (postlarda) xidmət aparır.

Avtomaşında (motosikletdə) naryad bir dayanacaq məntəqəsindən digərinə keçdikdə və ya ərazini gəzəndə müşahidə aparmağa imkan verən, lakin 40 kilometrdən artıq olmayan sürətlə hərəkət etməlidir. Yalnız ictimai qaydanın qorunması və ictimai təhlükəsizliyin təmin edilməsi zərurəti yarandıqda, cinayətlərin və inzibati xətaların qarşısının alınması zamanı sürət artırıla bilər.

Piyada naryadın şəxsi heyəti inzibati xətaların və cinayətlərin baş verə biləcəyi yerləri gəzir, onların xəbərdar edilməsi və qarşısının alınması üçün tədbirlər görür.

Cinayət və ya inzibati xətanın törədilməsində şübhəli şəxslər yaxınlıqdakı polis orqanına gətirilirlər.

Gətirilən şəxsləri avtomaşına mindirərkən onların özlərinə xəsarət yetirmələrinin, polis işçilərinə və vətəndaşlara hücum etmələrinin, maddi ziyan vurmalarının qarşısını almaq məqsədilə naryad tərəfındən ehtiyat tədbirləri görülür. Bundan əlavə, tutulan şəxs motosikletin arabasında gətirilərkən hərəkət zamanı onun özünü atmasının qarşısı alınmalıdır.

Gətirilən şəxsləri avtomaşından (motosikletdən) düşürdükdən sonra onlar tərəfindən atılmış əşyaları, sənədləri və s. aşkar etmək 

üçün naryad diqqətlə nəqliyyat vasitəsinə baxış keçirir.

Patrullara avtomaşında (motosikletdə) xidmət zamanı qadağandır:

- kənar şəxsləri və yükləri daşımaq, eləcə də avtomaşını nəzarətsiz qoymaq;

- dayanacaq məntəqələrində patrulların avtomaşında qalmaları, radiostansiya ilə danışıq və hüquqpozan şəxslərlə araşdırma aparılması vaxtı istisna olmaqla;

- müəyyən edilmiş sürəti artırmaq;

- xidməti zərurət olmadıqda, özbaşına təyin edilmiş marş-rutdan kənara çıxmaq və xidmət aparma qaydasını dəyişmək;

- radiomübadilə qaydalarını pozmaq, mərkəzi radiostansiya və başqa stansiyalarla danışığa müdaxilə etmək, efirdə şəxsi danışıqlar aparmaq, xidmət zamanı özbaşına radiostansiyanı söndürmək;  

- avtomaşının (motosikletin) idarə olunmasını hər hansı şəxsə həvalə etmək.

Nəticə
Beləliklə, mövzuya çıxarılmış suallarının araşdırılması zamanı müəyyən etdik ki, post-patrul xidməti - ictimai qaydanın qorunması, ictimai təhlükəsizliyin təmin edilməsi və cinayətkarlığa qarşı mübarizə işinin təmin edilməsinin əsas vasitəsidir. 

Post-patrul xidməti yaşayış məntəqələrində, yollarda, nəqliyyatda təşkil olunur və xüsusi təyin edilmiş naryadlar vasitəsilə həyata keçirilir.

Polisin post-patrul xidməti yaşayış məntəqələrində, küçələrdə, nəqliyyat obyektlərində və digər ictimai yerlərdə təşkil olunur və xüsusi təyin edilmiş naryadlar vasitəsilə həyata keçirilir.

Post-patrul xidmətinin aparılmasına hazırlıqlı, sağlam, nizam-intizamlı və yüksək mənəvi dəyərlərə malik polis nəfərləri təyin olunurlar.

Post-patrul xidmətində polisin qüvvə və vasitələri istifadə olunur. Zəruri hallarda Azərbaycan Respublikası daxili işlər nazirinin göstərişi ilə post-patrul xidmətinə DİN-in digər qüvvə və vasitələri cəlb oluna bilər.

Ərazi və nəqliyyatda polis orqanlarının nizami hissə və bölmələrinin, mühafizə polisinin, dövlət yol polisinin şəxsi heyəti post-patrul xidmətinin qüvvələrini təşkil edir və müvafiq yaşayış məntəqələrində, küçələrdə, nəqliyyat obyektlərində və digər ictimai yerlərdə post-patrul xidmətini həyata keçirir. Həmin bölmələr bilavasitə aidiyyəti polis orqanlarının rəislərinə tabe olaraq onların göstərişlərinə əsasən istifadə olunur.

Zəruri hallarda nizami hissə və bölmələrin tərkibində, xidməti ərazidə daha geniş yayılmış hüquqpozmalara qarşı mübarizə aparmaq məqsədilə xüsusi qruplar təşkil oluna bilər. Bu qrupların işi cinayət-axtarış xidmətləri ilə qarşılıqlı fəaliyyət şəraitində hissə və bölmələrin komandir heyətinin gündəlik nəzarəti altında həyata keçirilir.
